
Novi ciklus mentorskog programa
“Prvi korak u poslovni svijet”

Nakon što je pilot faza mentorskog programa 
Fondacije Hastor “Prvi korak u poslovni svijet” 
uspješno rezultirala, nova generacija stipendista 
dobila je novu sjajnu priliku.

Proteklih dana zvanično je započeo novi ciklus 
mentorstva za 15 stipendista Fondacije Hastor. 
Riječ je o uspješnim studentima završnih godina 
prvog i drugog ciklusa studija, koji su se istaknuli 
svojim znanjem, proaktivnošću i vrijednostima 
koje njeguju.

Tokom narednih mjeseci, do kraja tekuće godine, 
imat će priliku raditi s vrhunskim stručnjacima iz 
najuspješnijih kompanija u svojim sektorima: ASA 
Bolnice, ASA Grupacije, ASA Banke, ASA Energije, 
Poliklinike “Eurofarm”, Forspace Solutions i 
Prevent Grupacije.

Mentorstvu su se pridružile i alumnistice Fondacije 
Hastor iz oblasti pedagogije i edukacije, koje su 
na ovaj način dale dodatni i veoma značajan 
doprinos razvoju mladih stipendista i misiji 
Fondacije.

Cilj je programa studente pripremiti za izuzetno 
konkurentno tržište rada, ali i omogućiti im 
dodatno profesionalno usavršavanje u oblastima 
za koje se školuju. Naše stipendistice imaju priliku 
provesti vrijeme u profesionalnom okruženju 
koje cijeni znanje, trud i posvećenost i u kojem 
se iskustvo i vještine nesebično dijele.

Održana IV. redovna sjednica
Skupštine Alumni kluba Fndacije Hastor

U inspirativnom ambijentu ASA Instituta 
održana je IV. redovna sjednica Skupštine Alumni 
kluba Fondacije Hastor.

Sjednicu je otvorilo rukovodstvo uvodnim 
riječima, predstavljajući tačke dnevnog reda. 
Fokus sjednice bio je na aktivnostima Alumni 
kluba, kako trenutnim tako i budućim. Posebno 
je istaknuto razvijanje alumni aplikacije te učešće 
alumnista u mentorskom programu Fondacije 
Hastor „Prvi korak u poslovni svijet“, kroz ulogu 
mentora studentima stipendistima. Tom prilikom 
alumnistima su predstavljene i njihove kolegice, 
alumnistice koje su mentorice u tekućoj fazi 
programa.

Osim projektnih aktivnosti na kojima alumnisti 
Fondacije Hastor kontinuirano rade, oni aktivno 
učestvuju i u stipendiranju učenika i studenata. 
Tokom sjednice predstavljeni su rezultati Alumni 
fonda, kao i dalji planovi za provođenje ove 
plemenite aktivnosti.

Pored radne atmosfere, ovaj događaj pružio je 
i neprocjenjive prijateljske trenutke ispunjene 
iskrenošću, zahvalnošću i ljubavlju, što je 
svojstveno alumnistima Fondacije Hastor.

Zahvaljujemo se našim alumnistima, najvećoj 
pokretačkoj snazi, što predano slijede misiju 
Fondacije Hastor.

Novi projekat: nastavljena saradnja 
Općine Novi Grad Sarajevo
i Fondacije Hastor

I ove godine Fondacija Hastor i Općina Novi 
Grad Sarajevo nastavljaju saradnju kroz projekat 
pod nazivom „Volonterizam kao mehanizam za 
osnaživanje mladih“.

Ovaj projekat uključuje stipendiste Fondacije 
Hastor – učenike srednjih škola i studente koji 
su nastanjeni na području općine Novi Grad 
Sarajevo.

Cilj projekta je osnažiti mlade kroz volontiranje 
i aktivno uključivanje u lokalnu zajednicu, 
pružajući im pritom finansijsku i mentorsku 
podršku.

Kroz mentorski program Fondacije Hastor 
i volonterske aktivnosti, projekat podržava 
razvoj ličnih i profesionalnih vještina mladih, 
s posebnim fokusom na omladinsko 
poduzetništvo. Na taj način mladi postaju 
svjesni važnosti volontiranja i prenose svoje 
iskustvo i znanje na vršnjake i mlađe generacije, 
stvarajući dugoročan i pozitivan utjecaj u 
zajednici.

Ovim projektom Općina Novi Grad aktivno 
učestvuje u transparentnom i humanom 
procesu, usmjeravajući podršku onima kojima 
je najpotrebnija, te time doprinosi razvoju 
održivog i angažiranog mladog stanovništva.

Volonterizam kao 
mehanizam za 

osnaživanje mladih

Novo izdanje našeg YouTube serijala 
“Ponosnim koracima kroz BiH” donosi još 
jednu posebnu priču. Posjetili smo dragulj 
istočne Bosne – Goražde.

Smješteno na obalama Drine, Goražde je grad 
bogate historije, prirodnih ljepota i toplih ljudi. 
Našu ekipu ugostila je alumnistica Fondacije 
Hastor Elvedina Kadrić, uspješna mlada 
Goraždanka i ponosna ambasadorica svog 
rodnog grada.

Priču počinjemo s mjesta gdje su nastale mnoge 
posebne priče Goražda – Omladinske ulice – srca 
društvenog života. Ulica koja čuva uspomene 
hiljada Goraždana ali i onih koji su se tu zadesili 
samo u prolazu. Gotovo da je nemoguće doći u 
Goražde, a ne proći ovom ulicom.

Goražde je grad koji čuva svoju bogatu historiju, 
koji i danas govori o prošlosti na njemu svojstven 
način, razvijajući turističke atrakcije. Posjetili 
smo spomenik Drinskim mučenicama, simbol 
duhovne snage i nesebične žrtve, za koji, kako 
nam Elvedina objašnjava, vjeruju da će postati 
mjesto hodočašća. Priča Drinskih mučenica 
duboko je ukorijenjena u identitet Goražda 
i ostaje trajno sjećanje na ljudsku hrabrost u 
najmračnijim vremenima.

Uspinjemo se i do Rorova, prelijepog izletišta sa 
kojeg se prostire impresivan pogled na Goražde. 
Posjetili smo i “Gun-Gor” park, moderni i 
rekreativni dio grada, gdje se susreću priroda, 
ljudi i nova energija Goražda.

Na našem YouTube kanalu Fondacija Hastor 
pogledajte cijelo izdanje iz Goražda i saznajte 
koje smo to još lokacije imali priliku posjetiti.

“Ponosnim koracima kroz BiH”:
Niz Drinu i uz Drinu – Goražde

Hamza Turulja
– svjetski šampion
na prestižnom takmičenju
Serije A u Salzburgu

Hamza Turulja, bosanskohercegovački 
karatista i stipendista Fondacije Hastor, donio je 
još jednu zlatnu pobjedu u svoju domovinu, i to, 
ni manje ni više, nego titulu svjetskog šampiona.

Tim smo povodom razgovarali s Hamzom, koji 
nam prenosi utiske s ovog velikog takmičenja 
te donosi više detalja o svakodnevnom životu 
jednog karate reprezentativca.

Hamza, bio si zaista na veoma 
velikom i važnom takmičenju. 
Kako je izgledalo takmičenje 
i kakva je bila konkurencija?

Tako je. Serija A na kojoj sam 
osvojio zlatnu medalju je 
sama po sebi drugi najveći 
nivo takmičenja. Dolazi 
odmah nakon Premijer 
lige. Pobjedu sam osvojio 
na svom prvom nastupu, a 
nastupao sam u kategoriji do 84 
kg. Što se tiče konkurencije, bilo je 
96 takmičera i ovo je jedno od najjačih 
takmičenja do sada kada je u pitanju Serija A. 
Uspio sam savladati predstavnike Francuske, 
Kazahstana, SAD-a, Austrije, Srbije i Japana.

Ovo je tvoja druga zlatna medalja na ovako 
visokom nivou. Šta ona predstavlja za tebe?

Da, već sam ranije osvojio zlatnu medalju 
u drugoj kategoriji na istom nivou. Mogu se 
pohvaliti da sam jedini karatista u BiH koji ima 
dvije zlatne medalje s ovog nivoa, što joj daje 
još posebniji značaj.

Kako se pripremaš za velika takmičenja?

Pripreme za velika takmičenja poput ovog traju 
godinama, odnosno, to je kontinuitet i pitanje 
forme. Rad mora biti svakodnevan i uporan 
kako bi i forma bila na zavidnom nivou. Osim 
toga, moj tipičan dan je ispunjen sportom kada 
god mi za to obaveze dozvoljavaju. Trudim se 
vrijeme provoditi u prirodi, voziti bicikl, igrati 

nogomet, tenis i slično. Naravno, uvijek 
mi je fokus na karateu i sve je 

podređeno sportskom uspjehu.

Kako uspijevaš uskladiti 
akademske obaveze sa 
intenzivnim treninzima i 
takmičenjima?

Trudim se da moj sportski 
put ne ostane samo u 

dvorani, te da svoje znanje 
steknem i u teoriji te dodatno 

proširim znanja. Naravno, veoma 
je teško imati dvojnu karijeru, 

pogotovo u Bosni i Hercegovini, ali 
ukoliko radite na sebi i savladavate prepreke 
jednu po jednu, mislim da je sve moguće i da 
je sport veliki dokaz toga.

INTERVJU MJESECA

Ukoliko radite na sebi i 
savladavate prepreke jednu 
po jednu, mislim da je sve 

moguće.

Razgovorao: Lorens Stranjak

Stipendista Kemal Durić – prvi student 
iz Bosne i Hercegovine na prestižnoj 
medicinskoj praksi u Marburgu

Student Medicinskog fakulteta Univerziteta u 
Sarajevu i stipendista Fondacije Hastor Kemal 
Durić prvi je student iz Bosne i Hercegovine 
koji je dobio priliku učestvovati u programu 
ljetne prakse na Klinici za neurohirurgiju 
Univerzitetske bolnice u Marburgu, koji je 
pokrenut zahvaljujući saradnji BHAAAS-a 
i BHÄG-a. Boravak u Marburgu za njega 
predstavlja jedno od najznačajnijih iskustava u 
dosadašnjem obrazovanju:

Našao sam se u izuzetno dinamičnom i 
zahtjevnom okruženju, u kojem svakodnevno 
učim od vrhunskih stručnjaka i upoznajem se 
sa najsavremenijim metodama dijagnostike 
i liječenja. Pod mentorstvom doc. dr. Mirze 
Pojskića, jednog od vodećih neurohirurga u 
Njemačkoj, uključen sam u različite aspekte 
kliničkog rada – od praćenja pacijenata na 
intenzivnoj njezi i odjeljenju do asistiranja i 
posmatranja složenih operacija u sali. Posebno 
dragocjeno iskustvo predstavljaju i kliničke 
vizite te multidisciplinarne konferencije na 
kojima se donose odluke o liječenju pacijenata. 

Ovaj je program Kemalu omogućio da iz prve 
ruke vidi kako funkcionira jedna vrhunska 
univerzitetska bolnica te da osjeti vrijednost 
timskog rada, discipline i predanosti pacijentu. 
Istovremeno je imao priliku uključiti se i u 
naučnoistraživačke aktivnosti, što dodatno 
proširuje njegove horizonte. Tokom svog 
boravka u Njemačkoj imao je i izuzetnu priliku 
da zajedno sa doc. dr. Anisom Gradaščević obiđe 
savremeni dijalizni centar u Aschaffenburgu. 
Pored toga, prisustvovao je i stručnoj obuci 
iz urgentne i intenzivne medicine, što mu je 
omogućilo da proširi svoje znanje i vještine u 
ovoj oblasti.

Kemal svoju iskrenu zahvalnost izražava 
BHAAAS-u – Društvu bosanskohercegovačkih 
ljekara u Njemačkoj, prof. dr. Christopheru 
Nimsku, doc. dr. Mirzi Pojskiću, doc. dr. Anisi 
Gradaščević, kao i dekanesi Medicinskog 
fakulteta u Sarajevu prof. dr. Amini Valjevac, 
te prof. dr. Ibrahimu Omerhodžiću, jer bez 
njihove podrške ovo iskustvo ne bi bilo moguće 
realizirati.

Ističe da veliku zahvalnost duguje i Fondaciji 
Hastor, čiji je dugogodišnji stipendista:

Bez podrške Fondacije, ovakav iskorak u mom 
obrazovanju ne bi bio moguć. Fondacija nije 
samo finansijska potpora – ona je istinski 
saveznik u mom razvoju; zajednica koja 
nas, mlade ljude, uči vrijednostima znanja, 
humanosti i solidarnosti. Prateći me tokom 
mog obrazovnog puta, Fondacija mi je dala 
sigurnost i motivaciju da težim izvrsnosti, a 
moj boravak u Marburgu najbolji je dokaz 
koliko su ulaganje i povjerenje koje Fondacija 
pruža svojim stipendistima isplativi i značajni. 

Neurohirurgija je, zasigurno, put kojem naš 
stipendista u potpunosti želi posvetiti svoj 
profesionalni razvoj. Rad u Marburgu pokazao 
mu je koliko se može postići kada se spoje 
vrhunska stručnost, moderna tehnologija 
i timska posvećenost pacijentu. Upravo ta 
saznanja želi ponijeti sa sobom i primijeniti 
u Bosni i Hercegovini, jer vjeruje da i u našoj 
zemlji postoji ogroman potencijal za razvoj i 
unapređenje neurohirurgije. Njegov je cilj ostati 
u BiH, kako bi doprinio zdravstvenom sistemu 
te kako bi stečeno iskustvo primijenio u korist 
naših pacijenata i zajednice u cjelini.

Pripremila: Amina Bašić

Digitalni otisak i budućnost privatnosti: Koliko 
podataka za nama ostaje na internetu?

“Internet je prva stvar koju je čovječanstvo 
izmislilo, a da je ne razumije, te najveći 
eksperiment u anarhiji koji smo ikada imali”, 
izrekao je jednom prilikom Eric Schmidt, bivši 
izvršni direktor “Googlea”. 

Danas živimo u svijetu u kojem svakodnevno 
koristimo internet, pametne telefone i društvene 
mreže, ali vrlo često ne razmišljamo o tome 
koliko podataka ostavljamo iza sebe. Svaki lajk ili 
komentar, svaka pretraga i svaka objava dio su 
mnogo šire slike, slike koja nosi naziv “digitalni 
otisak”. Iako sve imamo na dohvat ruke, 
koliko zapravo znamo o tome šta se dešava s 
našim informacijama i kakva je to budućnost 
privatnosti u ovom digitalnom dobu?

Glavno pitanje u svemu ovome odnosi se 
na značenje pojma “digitalni otisak”. Njega, 
naime, čine svi podaci koje svjesno ili nesvjesno 
ostavljamo na internetu. To može sadržavati naše 
objave, fotografije i komentare na društvenim 
mrežama, historiju pretraga i posjećenih stranica, 
lokaciju koju dijelimo putem aplikacija, pa čak i 
stvari koje ne radimo mogu biti dio našeg online 
traga. Postoje dvije vrste digitalnog otiska:

•	 aktivni otisak – podaci koje namjerno dijelimo 
(npr. postavljanje slike na Instagram);

•	 pasivni otisak – podaci koje ostavljamo 
nesvjesno (npr. tragovi koje ostavljaju nama 
svima dobro poznati kolačići, aplikacije i 
web-stranice).

Prema brojnim istraživanjima, prosječan 
korisnik interneta dnevno ostavi više od 2, 5 
GB podataka, a ako i obrišemo sadržaj, on često 
ne nestaje odmah već se zadržava u bazama 
podataka. Trebamo biti svjesni da sa sve većom 
digitalizacijom privatnost postaje luksuz. 

Međutim, postoje načini da barem umanjimo 
svoj digitalni otisak:

•	 provjeravajte postavke privatnosti na 
aplikacijama i društvenim mrežama;

•	 koristite sigurnije pretraživače koji blokiraju 
praćenje;

•	 redovno brišite kolačiće i nepotrebne 
aplikacije;

•	 razmislite prije nego što dijelite podatke na 
internetu.

Uz sve što možemo iskusiti u ovom dobu, 
uočavamo i kako naš digitalni otisak postaje dio 
našeg identiteta. Izuzetno je važno da budemo 
svjesni tragova koje ostavljamo i da naučimo 
kontrolirati sami sebe, jer budućnost privatnosti 
zavisi od toga koliko ćemo biti oprezni danas.

Pozivamo Vas 
da se pridružite našoj misiji i 
doprinesete ispunjenju snova 
perspektivnih učenika i mladih 
ljudi koji trebaju našu pomoć.

Ukoliko  želite podržati rad Fondacije Hastor,

uplatu donacije možete izvršiti na jedan od transakcijskih računa:

ASA Banka d.d. Sarajevo:

1346101000825159

Raiffeisen Bank BH d.d. Sarajevo:

1610000055230065

Unicredit Bank d.d. Sarajevo:

3389002201775656



11

Kontaktirajte nas!

Bulevar Meše Selimovića 16,
Sarajevo

033 774 789 
033 774 823 

fondacija@hastor.ba

